Damhegion Iesu: Stori’r Chwyn 3
(Dameg yr Efrau)

Darllen: Mathew 13: 24-30, 36-43
Stori'r chwyn

Dwedodd Iesu stori arall wrthyn nhw: "Mae teyrnasiad yr Un nefol fel dyn yn hau had da yn ei gae. Tra oedd pawb yn cysgu, dyma rywun oedd yn ei gasáu yn hau chwyn yng nghanol yr ŷd. Pan ddechreuodd yr ŷd egino a thyfu, daeth y chwyn i'r golwg hefyd.
"Daeth gweision y ffermwr ato a dweud, 'Feistr, onid yr had gorau gafodd ei hau yn dy gae di? O ble mae'r holl chwyn yma wedi dod?
"'Rhywun sy’n fy nghasáu i sy’n gyfrifol am hyn' meddai. 
"'Felly, wyt ti am i ni fynd i godi'r chwyn?' meddai ei weision.
 "'Na,' meddai’r dyn, 'rhag ofn i chi godi peth o'r ŷd wrth dynnu'r chwyn.  Gadewch i'r ŷd a’r chwyn dyfu hefo’i gilydd. Wedyn pan ddaw’r cynhaeaf bydda i'n dweud wrth y rhai fydd yn casglu’r cynhaeaf: Casglwch y chwyn gyntaf, a'u rhwymo'n fwndeli i'w llosgi; wedyn cewch gasglu'r ŷd a'i roi yn fy ysgubor.'"

Esbonio stori'r chwyn

Gadawodd Iesu y dyrfa a mynd i mewn i'r tŷ. Aeth ei ddisgyblion i mewn ato a gofyn iddo, "Wnei di esbonio'r stori am y chwyn i ni?"
Atebodd Iesu, "Fi, Mab y Dyn, ydy'r un sy’n hau yr had da. Y byd ydy'r cae, ac mae'r hadau da yn cynrychioli'r bobl sy'n perthyn i'r deyrnas. Y bobl sy'n perthyn i'r un drwg ydy'r chwyn, a'r gelyn sy'n eu hau nhw ydy'r diafol. Diwedd y byd ydy'r cynhaeaf, a'r angylion ydy'r rhai fydd yn casglu’r cynhaeaf.
"Dyma fydd yn digwydd pan ddaw diwedd y byd – fel y chwyn sy'n cael eu casglu i’w llosgi, bydd Mab y Dyn yn anfon yr angylion allan, a byddan nhw’n chwynnu o blith y bobl sy’n perthyn i’w deyrnas bawb sy'n gwneud i bobl bechu, a phawb sy'n gwneud drwg. Bydd yr angylion yn eu taflu nhw i'r ffwrnais, lle bydd pobl yn wylo’n chwerw ac mewn artaith. Wedyn bydd y bobl wnaeth beth sy’n iawn yn disgleirio fel yr haul pan ddaw eu Tad nefol i deyrnasu. Gwrandwch yn ofalus os dych chi’n awyddus i ddysgu.

Yn y ddameg hon nid oes unrhyw sôn am wrthwynebiad i dyfiant y chwyn (yr efrau). Y mae pethau’n rhwystro’r gwenith rhag tyfu yn y ddameg gyntaf ond yma mae’r tir yn berffaith iawn – nid oes sôn am ddrain, na thir creigiog, na sôn am adar yn bwyta’r had, mae popeth o blaid tyfiant yr efrau. Mae efrau yn tyfu yn rhwydd, heb angen unrhyw ofal. Gall pob garddwr ddweud yr un peth am chwyn!
Y mae prif bwyslais y ddameg ar yr efrau – y mae’r efrau ym mhobman a bron meddiannu’r cae. Sylwn bod perchennog y cae yn gwahardd unrhyw ymyrraeth â’r efrau, ac mae llawer yn methu deall hyn. Pam wnaeth y perchennog ganiatáu i’r gelyn hau efrau? Pam gafodd yr efrau lonydd i dyfu a dwyn rhinwedd o’r tir?  Pam mae Duw yn caniatáu i’r diafol gael y fath ryddid?

Mae’r diafol yn cael bod yn dywysog y byd hwn am mai dyna mae pobl yn ei ddewis. Roedd yn well gan yr Iddewon ryddhau Barabbas.  Ond bydd pobl yn medi beth a heuir ganddynt.

Ar ddiwedd amser, diwedd yr oes hon, fe welir mesur llwyddiant y diafol.
Heb.9:26 – Petai’n rhaid iddo (Iesu) wneud hynny byddai wedi gorfod marw lawer gwaith ers i’r byd gael ei greu! Na! daeth y Meseia un waith ac am byth, yn agos at ddiwedd yr oesoedd, i ddelio gyda phechod drwy ei aberthu ei hun.

Ond, mae oes newydd i ddilyn.

Darllenwn esboniad Iesu o’r ddameg: dyma’r drefn, bydd Mab y Dyn yn anfon yr angylion allan, a byddan nhw’n chwynnu o blith y bobl sy’n perthyn i’w deyrnas bawb sy'n gwneud i bobl bechu, a phawb sy'n gwneud drwg. Bydd yr angylion yn eu taflu nhw i'r ffwrnais, 

Mae’r efrau i gael eu casglu yn gyntaf – mae popeth na heuwyd gan Fab y dyn i gael ei losgi,
Atebodd yntau, "Bydd pob planhigyn wnaeth fy Nhad nefol ddim ei blannu yn cael ei dynnu i fyny. (Math.15:13)
Bydd yr Arglwydd ei hun yn dod i lawr o'r nefoedd. Bydd Duw’n rhoi’r gorchymyn, bydd y prif angel yn cyhoeddi’n uchel a bydd utgorn yn seinio. Bydd y Cristnogion sydd wedi marw yn dod yn ôl yn fyw gyntaf. Yna byddwn ni sy'n dal yn fyw ar y ddaear yn cael ein cipio i fyny gyda nhw yn y cymylau i gyfarfod â'r Arglwydd yn yr awyr. Wedyn byddwn ni i gyd gyda'r Arglwydd am byth. (1 Thes.4:17-17)

Casgliadau:
· Oferedd yw credu y gall mudiadau ddiwygio calon y ddynoliaeth; ofer yw credu y gallwn wella’r byd dim ond drwy sefydlu cymdeithasau a deddfau.
Gadewch i’r ddau dyfu gyda’i gilydd nes amser y cynhaeaf, peidiwch gwastraffu egni ac amser yn ceisio gwella’r efrau a’u meithrin.  Pregethu’r Gair yw’r gorchymyn.
· Rhybudd i fod yn effro a gwyliadwrus,
 Dw i'n dweud yr un peth wrth bawb: 'Gwyliwch!'" Marc 13:37
Dylech chi fyw fel hyn am eich bod chi’n deall beth sy’n digwydd. Mae'n bryd i chi ddeffro o'ch difaterwch! Mae diwedd y stori, pan fyddwn ni'n cael ein hachub yn derfynol, yn agosach nag oedd pan wnaethon ni ddod i gredu gyntaf. Mae'r nos bron mynd heibio, a’r diwrnod newydd ar fin gwawrio. (Rhuf. 13:11-12)
· Gofal mawr yr Arglwydd am ei bobl, "'Na,' meddai’r dyn, 'rhag ofn i chi godi peth o'r ŷd wrth dynnu'r chwyn.’
· Nos ofnadwy fydd diwedd yr annuwiol, chwynnu o blith y bobl sy’n perthyn i’w deyrnas bawb sy'n gwneud i bobl bechu, a phawb sy'n gwneud drwg. Bydd yr angylion yn eu taflu nhw i'r ffwrnais, lle bydd pobl yn wylo’n chwerw ac mewn artaith.
Nid ofergoel Canol Oesol yw’r ffwrnais danllyd ond realiti, a daw llawer i sylweddoli hyn pan fydd hi’n rhy hwyr. Dyna fydd cyfran pawb sy’n gwrthod Iesu Grist.  Cofiwn mai Iesu ei hun roddodd i ni’r disgrifiadau mwyaf erchyll o uffern.

